
Abstract. Introduction. In the 1920s, the education system in the Semipalatinsk region underwent 

significant changes. The Soviet government implemented a series of measures aimed at establishing 

a new school network and reducing illiteracy among the population. The reforms of this period 

contributed to both structural and content-related modernization of the educational sphere, laying the 

foundation for further development. This article examines the key challenges faced by                                               

the Soviet authorities in the first decades, including the shortage of qualified personnel, lack                                                     

of educational materials, material and technical difficulties, and resistance from conservative forces. 

The purpose and objective of the study. The study's objective is to analyze the development of the 

education system in the Semipalatinsk region during the 1920s, including the process of school 

establishment and the implementation of literacy eradication initiatives. Based on archival documents 

and statistical data, the study examines the dynamics of changes in the number of primary schools 

and literacy centers and the number of students. Additionally, it explores the key factors that 

contributed to the development of higher-level schools and assesses their impact on the regional 

education system. Results. The article identifies the factors contributing to the low literacy rate, 

especially among women, and analyzes the government's policies and actions aimed at eradicating 

illiteracy. Furthermore, it demonstrates the progress made in eradicating illiteracy among the adult 

population and notes the positive state of Kazakh schools in the region. The findings of the study will 

provide a more detailed understanding of the processes occurring in the field of education in the early 

1920s and their impact on the development of the education system in the Semipalatinsk region. 

Conclusion. The educational reforms of the 1920s not only led to an increase in the number of 

educational institutions in the region but also expanded access to education for the population. The 

establishment of national schools and the training of teaching staff laid the foundation for a new 

educational system. At the same time, literacy eradication initiatives enhanced the social role of 

education and contributed to a shift in public consciousness. These processes created the prerequisites 

for the formation of a universal education system in the future. 

Keywords: Semipalatinsk region, education system, schooling, eradication of illiteracy, literacy 

eradication centers, advanced schools, Soviet rule 

Аңдатпа. Кіріспе. 1920 жылдары Семей өңірінде білім беру жүйесінде елеулі өзгерістер орын 

алды. Совет билігі жаңа мектеп жүйесін қалыптастыруға және халықтың сауатсыздық 

деңгейін төмендетуге бағытталған ауқымды шараларды жүзеге асырды. Осы кезеңдегі 

реформалар білім беру саласының құрылымдық және мазмұндық жаңаруына ықпал етіп,                               

оқу-ағарту ісінің жаңа бағытта дамуына негіз қалады. Зерттеу барысында советтік биліктің 

алғашқы онжылдығында кездескен басты қиындықтар мен кедергілер: білікті кадрлардың 

жетіспеушілігі, оқу құралдары мен оқулықтардың тапшылығы, материалдық-техникалық 

қиындықтар және консервативті күштердің қарсылығы туралы мәліметтер беріледі. 

Зерттеудің мақсаты мен міндеттері – 1920 жылдары Семей өңіріндегі білім беру жүйесінің 

дамуын, мектептердің құрылуы мен сауатсыздықты жою шараларының үрдістерін қарастыру. 

Бұл тұрғыда архивтік құжаттар мен статистикалық мәліметтер негізінде І-ші басқыштағы 

мектептер мен сауатсыздықты жою пункттерінің санының өзгеру динамикасын және ондағы 

оқушылар санын анықтау көзделеді. Сонымен қатар, жоғары типтегі мектептердің жүзеге 

асырылуына ықпал еткен негізгі факторларды талдап, олардың өңірдің білім беру жүйесіне 

қосқан үлесін бағалау қарастырылады. Нәтижелер. Мақалада халықтың, әсіресе әйелдердің 

сауатсыздығының себептері айқындалып, биліктің сауатсыздықты жоюға бағытталған                                

іс-шаралары мен саясатына талдау жасалды. Сондай-ақ, ересек тұрғындар арасындағы 

сауатсыздықты жоюдағы жетістіктер көрсетіліп, аймақтағы қазақ мектептерінің оң нәтижелері 

атап өтіледі. Зерттеу нәтижелері 1920 жылдардың басында білім беру саласында болған 

үрдістерді және олардың Семей өңірінің білім беру жүйесінің дамуына әсерін жан-жақты 

зерттеуге мүмкіндік береді. Қорытынды. 1920-жылдары жүргізілген білім беру реформалары 

аймақта оқу орындарының санын арттырып қана қоймай, халықтың білім алуға                                           

қол жетімділігін кеңейтті. Ұлттық мектептердің ашылуы мен педагогикалық кадрларды 

даярлау ісі жаңа білім беру жүйесінің іргетасын қалады. Сонымен бірге, сауатсыздықты жоюға 

бағытталған шаралар білімнің әлеуметтік рөлін күшейтіп, қоғамдық сананың өзгеруіне ықпал 

етті. Бұл үдерістер болашақтағы жалпыға бірдей білім беру жүйесінің қалыптасуына алғышарт 

жасады. 

Түйін сөздер: Семей өңірі, білім беру жүйесі, мектеп ісі, сауатсыздықты жою, сауатсыздықты 

жою пункттері, жоғары типтегі мектептер, совет үкіметі 

Аннотация. Введение. В 1920-е годы система образования в Семипалатинском регионе 

претерпела значительные изменения. Советская власть реализовала комплекс мер, 

направленных на формирование новой школьной сети и сокращение уровня неграмотности 

среди населения. Реформы рассматриваемого периода способствовали как структурному, так 

и содержательному обновлению образовательной сферы, заложив основу для дальнейшего 

развития просвещения. В статье рассматриваются ключевые проблемы, с которыми 

столкнулась советская власть в первые десятилетия: нехватка квалифицированных кадров, 

дефицит учебных материалов, материально-технические сложности, а также противодействие 

со стороны консервативных сил. Цель и задачи исследования – изучение развития системы 

образования в Семипалатинском регионе в 1920-е годы, включая процесс создания школ и 

проведения мероприятий по ликвидации неграмотности. В рамках исследования на основе 

архивных документов и статистических данных анализируется динамика изменения числа 

школ I ступени и пунктов ликвидации неграмотности, а также численность обучающихся. 

Кроме того, изучаются ключевые факторы, способствовавшие развитию школ более высокого 

типа, и оценивается их вклад в региональную систему образования. Результаты. В статье 

определены факторы малограмотности населения, особенно женской его половины, 

приводится анализ мероприятий и политики власти, направленные на ликвидацию 

безграмотности. Кроме того, показан прогресс искоренения неграмотности среди взрослого 

населения, отмечается положительное состояние казахских школ в регионе. Результаты 

исследования позволяют более детально изучить процессы, происходившие в сфере 

образования в начале 1920 годов, и их влияние на развития системы образования в 

Семипалатинском регионе. Вывод. Реформы в образовании 1920-х годов не только 

способствовали увеличению количества учебных заведений в регионе, но и расширили доступ 

населения к образованию. Открытие национальных школ и подготовка педагогических кадров 

заложили фундамент новой образовательной системы. В то же время мероприятия по 

ликвидации неграмотности усилили социальную роль образования и способствовали 

изменению общественного сознания. Эти процессы создали предпосылки для формирования 

системы всеобщего образования в будущем. 

Ключевые слова: Семипалатинский регион, система образования, школьное дело, 

ликвидация неграмотности, пункты ликвидаций, школы повышенного типа, советская власть 

Кіріспе 

1920-жылдардағы Қазақстанның білім беру жүйесі ел тарихындағы маңызды кезеңдердің 

бірі болып табылады. Бұл кезең әлеуметтік-саяси өзгерістердің күрделілігімен ғана емес, 

мәдени және прогрессивті жаңғыруға деген ұмтылысымен де ерекшеленеді. Октябрь 

революциясынан кейінгі қиыншылықтар Совет үкіметін қоғамның әртүрлі салаларында, оның 

ішінде білім беру саласында да ауқымды реформаларды іске асыруға итермеледі. 

Реформалардың басты мақсаты – сауатсыздықты жою, жаңа білім беру жүйесін құру және 

социалистік идеяны қоғамға енгізу болып көзделді. 

Жаңа үкімет елдегі өз ықпалын нығайту үшін халыққа патшалық империализмнің 

жалғасы емес, керісінше, совет азаматтарының мүддесін көздейтін жаңа әрі бейтарап үкімет 

екенін көрсету маңызды болды. Шетелдік зерттеуші D. Toimbek пікірінше, 

институционализация үрдісі жедел индустрияландыру, урбанизация және «өркениетті» совет 

азаматының бейнесін қалыптастырумен қатар жүрсе де, көшпелі халықтың әлеуметтік-мәдени 

ерекшеліктері назарға алынбағанын атап өтеді (Toimbek, 2024: 21). 

Елдегі өзгерістер барысында тарихи және мәдени мұраға бай Семей өңірі де назардан 

тыс қалған жоқ. Бұл аймақтағы білім беру жаңа мәнге ие бола бастады. Семей облысы 

республиканың негізгі өнеркәсіптік орталықтарының бірі болғандықтан, жаңа билік ауыл 

тұрғындарының, әсіресе, өңірдегі өнеркәсіптік кәсіпорындарда еңбек еткендердің 

сауаттылығын арттыруға ерекше көңіл бөлді. Осыған байланысты халық саны қарқынды өсіп 

жатқан Семей облысында мектептер желісін құру және дамыту басты міндеттердің біріне 

айналды. Әртүрлі әлеуметтік топтардың, оның ішінде шаруалар мен жұмысшылардың 

балалары, сондай-ақ ұлттық азшылық өкілдері үшін білім алу мүмкіндіктерін беру басты 

басымдықтардың бірі болды. Реформаның маңызды бөлігі ретінде қазақ тілін білім беру 

жүйесіне енгізу қарастырылып, бұл ұлттық мәдениет пен сана-сезімнің сақталуы мен дамуына 

шешуші ықпал етті. 

Осы тұрғыдан алғанда, 1920 жылдардағы білім беру саласының дамуын жан-жақты 

зерттеу қажеттілігі туындайды. Әсіресе, Семей аймағының білім беру жүйесін талдау бұл 

үдерістің ерекшеліктерін ашуға мүмкіндік береді, себебі оның өзектілігі бірнеше маңызды 

факторлармен айқындалады. Біріншіден, Семей өңірі қазақ даласындағы ағартушылық 

қозғалыстың орталығы ретінде танылған, сондықтан білім беру саласындағы өзгерістердің 

аймақтағы әлеуметтік құрылымға қалай ықпал еткені маңызды. Екіншіден, советтік биліктің 

мектеп жүйесін қайта құруға бағытталған саясаты жергілікті халықтың білім алу 

мүмкіндіктерін арттырғанымен, оның іске асырылуында көптеген кедергілер болды.                                        

Оқу орындарының жетіспеушілігі, кадр тапшылығы және материалдық базаның әлсіздігі 

сынды мәселелер білім беру реформаларының толыққанды іске асуына кедергі келтірді. 

Үшіншіден, 1920 жылдардағы білім беру реформалары тек білім алудың ұйымдастырушылық 

құрылымын өзгертіп қана қоймай, сонымен бірге жаңа идеологиялық мазмұнмен толықты. 

Осы кезеңде мектептер тек сауат ашу орындары ғана емес, советтік биліктің идеологиялық 

құралына айналды. Сондықтан Семей өңіріндегі білім беру жүйесін зерттеу арқылы жаңа 

биліктің білім саласын қандай тәсілдермен реформалағанын, дәстүрлі оқу жүйесінің қандай 

өзгерістерге ұшырағанын және осы үдерістің жергілікті халықтың мәдени өміріне ықпалын 

анықтау маңызды. Бұл өз кезегінде, Семей өңіріндегі білім беру жүйесінің қалыптасуы мен 

дамуын зерттеу Қазақстандағы ағарту ісінің жалпы тарихын тереңірек түсінуге мүмкіндік 

береді. Советтік модернизация үдерісінің ұлттық білім беру жүйесіне ықпалы мен оның ұзақ 

мерзімді салдарын талдау тарихи тәжірибені бағамдап, өткен реформалардың тиімділігі мен 

кемшіліктерін айқындауға жол ашады. Сонымен қатар, зерттеу қарастырылып отырған 

кезеңдегі білім саясатының әлеуметтік және мәдени өмірге ықпалын анықтап, қазіргі заманғы 

білім беру жүйесін жетілдіруге қажетті тарихи сабақтарды алуға септігін тигізетіндігі анық. 

 

Материалдар мен әдістер 

Ғылыми зерттеудің маңызды дереккөздерінің бірі – архивтік құжаттар. Олар 

қарастырылып отырған тақырыптың маңыздылығын айқындап, кешенді сараптамалық талдау 

жүргізуге негіз болды. Құжаттардың басым бөлігі Абай облысының мемлекеттік архивінің 

(бұдан әрі – АОМА) 415-қорында, яғни Семей губерниялық халық ағарту бөлімінің 

материалдары жинақталған қорда сақталған және осы зерттеуде кеңінен пайдаланылды. 

Сонымен қатар, Қазақстан Республикасы Орталық мемлекеттік архивінің (одан әрі – ОМА ҚР) 

81 қоры – Қазақ КСР Халық комиссариатының және Қазақстан Республикасы Президентінің 

Архивінің (одан әрі – ПА ҚР) 141 қоры – РКП (б) партиясының жаңа қазақ өлкелік комитетінің 

құжаттары маңызды мәліметтер ұсынды. Архив құжаттары 1920 жылдардағы білім беру 

саласын ұйымдастыру мен дамыту мәселелерін қамтитын шешімдер, қызметтік хаттар, мектеп 

әкімшілігінің есептері және түрлі тарихи ақпараттарды қамтиды. Бұл құжаттар білім беру 

шараларының нәтижелерін, олардың өткізілу мерзімдерін, сондай-ақ бұл шараларды                                       

жүзеге асырылуына кедергі келтіретін объективті және субъективті факторларды бағалауға 

мүмкіндік берді. 

Мақалада статистикалық есептер, анықтамалықтар, республикалық және жергілікті 

білім беру органдарының жылнамалары, оның ішінде 1920 және 1926 жылғы                                                

Совет Одағындағы халық санағының нәтижелері пайдаланылды. Бұл деректер                              

әлеуметтік-демографиялық құрам мен білім деңгейі туралы ақпарат ұсынды. Берілген 

дереккөздерді пайдалану өңірдегі халықтың сауаттылық эволюциясын бақылауға мүмкіндік 

беріп, оның қоғамның мәдени дамуына әсерін бағалауға жол ашты, білім мен                               

әлеуметтік-экономикалық үдерістер арасындағы байланыстарды көрсетуге мүмкіндік берді. 

Мұндай көпқырлы талдау тарихи үрдістер мен олардың Семей облысының білім беру жүйесін 

қалыптастыруға тигізген ықпалын тереңірек түсінуге септігін тигізеді. 

Зерттеудің әдіснамалық негізін ғылыми объективтілік пен ғылыми талдаудың кешенді 

қағидаттары құрайды. Жалпы ғылыми әдістермен (талдау және синтез) қатар арнайы тарихи 

әдістер (тарихи-генетикалық, тарихи-типологиялық, салыстырмалы-тарихи) және 

статистикалық әдіс қолданылып, зерттеу нысанының объективті заңдылықтары мен сандық 

сипаттамаларын анықтауға мүмкіндік берді. Ғылыми объективтілік қағидаты өңірдегі білім 

беру тарихын шынайы анықтауға, үкіметтің сауатсыздықты жою мәселесі бойынша саясатын 

әзірлеуі мен жүзеге асыруының әлеуметтік-экономикалық және саяси себептерін ашуға 

бағытталды. Тарихи-генетикалық әдіс мектептік білім беру жүйесіндегі құрылымдық 

өзгерістердің тиімділігін анықтауға мүмкіндік берді. Нәтижесінде советтік мектептің негізгі 

түрі қалыптасты. Тарихи-типологиялық әдіс Совет үкіметінің оқу-ағарту ісіне бағытталған 

шараларын, олардың іске асырылу формалары мен әдістерін жүйелеу, сондай-ақ                                       

халық арасындағы сауатсыздықтың негізгі себептерін анықтау үшін қолданылды. 

Салыстырмалы-тарихи әдіс зерттеліп отырған кезеңдегі Совет үкіметінің білім беру 

саясатының эволюциясын талдауға мүмкіндік берді. Статистикалық әдіс жүргізілген 

саясаттың тиімділік дәрежесін айқындауға, қойылған мақсаттар мен нақты қол жеткізілген 

нәтижелердің арақатынасын сандық деректер негізінде анықтауға септігін тигізді. Мәселе 

тарихи дамудың объективті заңдылықтары, өткен тәжірибенің сабақтары және нақты тарихи 

қажеттіліктер тұрғысынан қарастырылды. Осылайша, зерттеуде қолданылған әдістер 

аймақтағы білім беру жүйесінің қалыптасу үдерісін жан-жақты қарастырып, оның негізгі даму 

бағыттарын талдауға және объективті бағалауға мүмкіндік берді. 

 

Талқылау 

ХХ ғасырдың бірінші жартысындағы халықтық білім беру мәселесі әлі күнге дейін өз 

мәнін жоғалтпай, зерттеушілердің қызығушылығын тудыра отырып, өзекті болып қалуда. 

Совет дәуірінде қарастырылып отырған тақырып ғылыми зерттеулердің негізгі бағыттарының 

бірі болды, ал қазіргі таңда зерттеушілер осы мәселені белсенді түрде зерттеп, жаңа 

аспектілерін ашып, білім беру жүйесінің даму үрдістерін жаңа көзқараспен қарастырып келеді. 

Советтік кезеңдегі зерттеулерде, мысалы, А.И. Сембаевтың «Очерки по истории 

казахстанской советской школы» (Сембаев, 1962) және Ш.К. Биткенбаеваның                                          

«Реализация ленинского декрета о ликвидации неграмотности в Казахстане (1917–1940 гг.)» 

(Биткенбаева, 1982) еңбектерінде идеологияландырылған көзқарас айқын байқалады.                                  

Бұл көзқарас халықтық білім беру жүйесінің жетістіктерін революциялық өзгерістер мен совет 

моделі арқылы көрсетуді басты назарға алады, бұл өз кезегінде білім беру реформалары мен 

олардың салдарын объективті бағалауға шектеулер қояды. 

Қазіргі зерттеу жұмыстарында 1920 жылғы халықтық білім беру мәселелері әртүрлі 

көзқарастар мен аналитикалық әдістермен зерттеледі. Бірқатар авторлар реформалардың оң 

аспектілеріне, мысалы, сауатсыздықты жоюға, қолжетімді білім беру жүйесін қалыптастыруға 

және білім алу теңдігін қамтамасыз етуге ерекше көңіл бөледі. Ал өзге зерттеушілер 

реформалар барысында пайда болған проблемаларға, мәселен, кадр жетіспеушілігіне, 

идеологиялық сананың басымдылығына және ресурстардың тапшылығына сыни көзқарас 

танытады. 

Мысалы, О.Х. Мұхатова өз еңбегінде «Қазақстандағы 1920 жылдардағы оқу-ағарту» 

(Мұхатова, 2021) советтік білім беру жүйесінің алғашқы онжылдығындағы жетістіктерімен 

қатар, оның кемшіліктерін де қарастырады. Автор халықтық білім беруді қайта 

ұйымдастыруға қатысты маңызды құжаттарды зерттей отырып, Халық ағарту 

комиссариатының білім беру парадигмасын қалыптастыру мен дамытуға байланысты 

қаулыларының мәні мен мазмұнын ашады. Бұл құжаттар республикадағы жаңа білім беру 

жүйесінің негізін қалауға ықпал етті. 

А.М. Әбікей, А.Т. Қайыпбаева және Р.Р. Оспанова ұсынған «Қазақстандағы 

сауатсыздықты жою науқанының жүзеге асырылуы» (Әбікей және т.б., 2022) атты ұжымдық 

мақаласында авторлар большевиктік тәртіптің енгізілуімен бірге сауатсыздықты жоюдың 

кезең-кезеңімен жүзеге асырылуын талдайды. Бұл талдауда науқанның ағартушылық және 

идеологиялық аспектілерін салыстыра отырып, олардың өзара байланысы мен жаңа мәдени 

тәжірибелердің қалыптасуына тигізген әсері айқындалады. 

«Қазақстандағы 1920–1930 жылдардағы қоғамдық негізде ағартушылық қызмет атқарған 

ұйымдардың тарихы» (Ұйымдардың тарихы, 2023) атты ұжымдық монографияда                                 

1920 жылдары Қазақстанда құрылған «Талап», «Сауатсыздықты жою» қоғамдық ұйымдардың 

тарихы мен Совет үкіметінің құрылу кезеңіндегі қазақ интеллигенциясының қоғамдық 

ұйымдардағы қызметі талданады. Бұл еңбекте авторлар бұрынғы патшалық және совет 

кезеңдеріндегі Қазақстандағы қоғамдық ұйымдардың жарғыларының құрылымдық 

ұқсастығына, мақсаттары мен міндеттеріне назарларын аударады. Сонымен қатар, олар қазақ 

интеллигенциясының қазақ еліне білім беру, ғылым және мәдениетіне қосқан өлшеусіз 

ағартушылық қызметінің жаңа қырларын ашуға тырысады. 

Бұл авторлардың зерттеулері негізінен ұлттық деңгейде жүргізіліп, 1920 жылғы білім 

беру жүйесінің жалпы бағыттары мен нәтижелері анықталды. Дегенмен, мұндай тәсіл көбінесе 

өңірлік тәжірибенің әртүрлілігін және әрбір өңірдің кездестірген арнайы қиындықтарын 

назардан тыс қалдырады. Сондықтан, тереңірек түсінік алу мен объективті талдау үшін өңірлік 

аспектіде ғалымдардың ғылыми зерттеулерін қарастыру қажет. Мысалы, Шығыс Қазақстан 

тарихын зерттеуде елеулі үлес қосқан К.Ш. Керейбаевтың «Культурная жизнь Восточного 

Казахстана в 20-е годы» (Керейбаев,1989) және А.К. Богенбаеваның «История развития 

народного образования в Восточном Казахстане в 20–30-е гг. ХХ века» (Богенбаева, 2003) 

атты еңбектерін атауға болады. Авторлар 1920-жылдардағы білім беру реформаларының 

амбициозды әрі іске асыруда күрделі болғанын мойындайды. Дегенмен, олардың 

реформалардың жетістіктері мен сәтсіздіктерін бағалау тәсілдері айтарлықтай айырмашылық 

көрсетеді, бұл тарихи кезеңнің көпқырлылығы мен күрделілігін білдіреді. Бұл көзқарастарды 

талқылау қазіргі зерттеушілерге советтік білім беру жүйесінің жетістіктері мен кемшіліктерін 

тереңірек түсінуге көмектесіп, қарастырылып отырған кезеңнің объективті көрінісін ұсынады. 

Шетелдік зерттеулер бойынша, біздің тақырыпқа қатысты арнайы еңбектер анықталған 

жоқ. Дегенмен, біз үшін маңызды болып табылатын зерттеу – D.Toimbek-тің                                                 

«Fighting Illiteracy and Political Enlightenment: Soviet Educational Policies in the 1920s»                                    

(Toimbek, 2024) атты жұмысы. Бұл еңбек советтік Қазақстандағы білім беру саласындағы 

трансформациялық үрдістерді түсінуге зор үлес қосады. D.Toimbek 1920 жылдары Совет 

үкіметінің білім беру саясатын сауатсыздықпен күресу және халықты саяси тұрғыдан ағарту 

мақсатында қалай пайдаланғанын талдайды. Зерттеуде советтік білім беру саясатының тап 

болған түрлі кедергілері қарастырылады, мәселен, Орталық Азия аймақтарының өзіндік 

мәдени ерекшеліктері сынды сыртқы факторларыда қамтылған. Бұл аспектілер 

сауатсыздықты жою үрдісінің күрделі әрі көпқырлы болғанын түсінуге мүмкіндік береді. 

Қазақстандағы білім беру тарихы шетелдік зерттеушілер тарапынан арнайы 

зерттелмегенімен, советтік білім беру жүйесі КСРО мәдениетінің тарихы аясында 

қарастырылады. Батыс және американдық ғылыми әдебиетте советтік білім беру жүйесінің 

ерекшеліктері мен кемшіліктері параллельді түрде талданады. Мысалы, педагогика 

саласындағы американдық ғалым Дж.С. Каунтс (Каунтс, 1957) Совет Одағына қарсы сынымен 

танымал. Оның «Советское просвещение бросает вызов» атты кітабында Совет Одағының 

сауатсыздықты жоюдағы табыстары көрсетілгенімен, 1940-жылдардың басында мәселенің 

толық шешілгеніне күмән келтірілген. 

Осылайша, жоғарыда аталған зерттеулердің нәтижелері мен қорытындылары 

қарастырылып отырған кезеңдегі халықтық білім беру жүйесінің дамуындағы күрделі және 

өзара қайшылықты үрдістердің тарихи көрінісін қайта қалпына келтіруге ықпал етеді. Бұл 

мәліметтер Семей өңірі мысалында зерттеу жұмысының барысында пайдаланылатын болады. 

 

Зерттеу нәтижелері 

Архивтік құжаттар мен деректердің талдауы совет билігінің Семей өңірінде 

сауатсыздықты жою жұмыстары екі негізгі бағытта жүзеге асырылғанын көрсетеді. 

Біріншіден, мектеп жасындағы балалар үшін жалпы білім беретін мектептердің желісін 

кеңейту және оқу үрдісіне көбірек балаларды тарту арқылы жүзеге асырылса, екіншіден, 

ересек тұрғындар арасында оқу мен жазу, есептеу негіздері үйретіліп, бастапқы дағдыларды 

меңгеруге арналған сауат ашу мектептері мен сауатсыздықты жою пункттерін ашу арқылы, 

сауаттылық деңгейін арттыру көзделді. 

Жаңа билік жаңа ұрпақты білімді азаматтар ретінде қалыптастыруды мақсат етті. 

Патшалық дәуірдегі білім беру мекемелері, «Құдай заңына» негізделген, большевиктердің 

білім беру жүйесіне қойған талаптарына сәйкес келмеді. Большевиктердің көзқарасы 

бойынша, мектеп-медреселер тек діни білім беру мекемелері ретінде қарастырылды 

(Қазақстандағы оқу-ағарту жүйесі, 2022: 68). Осыған орай, совет билігінің алғашқы 

жылдарындағы саясат ескі білім беру мекемелерін түбегейлі өзгерту бағытында болды. 

Медреселер, діни мектептер және орыс-қазақ мектептері совет білім беру жүйесіне белсенді 

түрде қайта құрылды. 1918 жылғы 20 қаңтарда қабылданған ХКК декреті діни ықпалды оқу 

үрдісінен алыстатты. 

Дегенмен, совет билігінің декреті мұсылман діни қызметкерлері мен діни мектептер 

мұғалімдері тарапынан елеулі қарсылыққа ұшырады, себебі білім беру негізінен діни заңдарға 

сәйкес жүргізілді. Совет мектептеріне қарсы наразылық қарапайым шаруалардан да, ауқатты 

кулактардан да келіп түсті. Бұл топтар мектептерді жабу, мұғалімдерді қудалау, белсенділерге 

қауіп-қатер төндіру, тіпті кісі өлтіруге белсенді түрде қатысты. Мысалы, Семей облысының 

Архат ауылында мұғалім Саулық Кемелбайұлы мен оның әйелі Күлекен жұқа киізге оралып, 

мектеппен бірге өртелді. Сол аймақта 1918 жылы совет мұғалімі Рамазан Әбішев басы кесіліп 

өлтірілді (Әбікей және т.б., 2022: 172). 

1918–1919 оқу жылына қарай Қазақстанның үлкен бөлігін азаматтық соғыс қамтып,                             

ақ гвардияшылардың бақылауындағы аумақтардағы мектептердің қиратылуына әкелді. Семей 

губерниясындағы білім беру жүйесінің ақ гвардияшылардан босатылғаннан кейінгі жағдайын 

бағалай отырып, Қазақстанның Халық ағарту комиссариатының өкілі өз баяндамасында: 

«Семей губерниясындағы халықтық білім беру жағдайы өте ауыр болды, әсіресе қазақ халқы 

арасында», - деп атап өтті. Бұның себебі, ең алдымен, Колчактың кезінде мектеп құрал-

жабдықтарының қалдықтарының айтарлықтай бүлінгенімен байланысты деп көрсетті 

(Сембаев, 1962: 44). 

1920-жылдардың басында аймақта мектеп білімін терең реформалау үрдісі аяқталды. 

Совет үкіметінің мектеп құрылысындағы басты мақсаты кең көлемде, қолжетімді, тегін және 

дінсіз еңбек мектебін құру көзделді. Бұл қағидалар 1918 жылы қабылданған «РСФКР-дың 

біртұтас еңбек мектебі туралы ереже» және «Біртұтас мектептің негізгі принциптері туралы 

декларация» заңдық актілерінде бекітілді. Осы құжаттарға сәйкес, бұрынғы білім беру жүйесі 

жойылып, жаңа мектеп үшін: I деңгей – 5 жылдық оқу (8–13 жас аралығындағы балалар үшін), 

II деңгей – 4 жылдық оқу (13–17 жас) деңгейлер белгіленді. I және II деңгейлерде                                       

оқу барлық мектеп жасындағы балалар үшін міндетті болып бекітілді (Развитие народ. 

образования, 2016: 14). 

Егер, 1918–1921 жылдар аралығында губернияларда революцияға дейінгі мектептерді 

жою мен советтік білім беру жүйесін құру жолдарын іздеу үрдісі орны алса, онда                                      

1921–1924 жылдар аралығы білім беру мекемелерінің құрылымын тұрақтандыру мен нығайту, 

сондай-ақ ең тиімді білім беру ұйымының түрін анықтау кезеңі болды. Жалпы ел көлемінде 

және Семей облысында саяси және әлеуметтік-экономикалық жағдайлардың өзгеруі мектептік 

білім беру жүйесінде құрылымдық өзгерістерге әкелді, соның нәтижесінде жетіжылдық 

мектеп советтік мектептердің негізгі түрі ретінде бекітілді. 

Совет үкіметі елдегі ресурстардың жалпы тапшылығын және халық шаруашылығын 

қалпына келтіру үшін барлық күш-жігерді жұмылдыру қажеттілігін ескере отырып, халыққа 

білім беру жұмысының ауқымын едәуір қысқартуға мәжбүр болды. 1922 жылғы 31 тамыздағы 

қаулы қабылданғаннан кейін, орталықтандырылған басқару және мәдени-ағарту мекемелерін 

қамтамасыз ету жүйесі жойылып, өңірдегі мектептік білім беру дамуы баяулады, нәтижесінде 

мектептер саны азайды. Қырғыз (қазақ) РКП(б) обкомының пленум материалдарына сәйкес, 

мектеп жүйесін қысқарту үрдісі 1922 жылы ең жоғары шиеленіске жеткен. Мысалы,                                 

Семей өңірінде 536 орыс мектептерінің 83-і жабылып, 453-і қалған, ал 507 қазақ және татар 

мектептерінің 40-ы жабылып, 467-сі қалған. Осылайша, статистика орыс мектептерінің саны 

қазақ және татар мектептерінен екі есе көп жабылғанын көрсетеді. Қалған 920 мектеп 

Губерниялық халыққа білім беру бөлімі тарапынан Семей облысындағы халықтың білім 

қажеттіліктерін қанағаттандыру үшін ең төменгі қажеттілік деп танылып, оларды одан әрі 

қысқарту қабылданбайтын болып шешілді (ҚР ОМА. Қ. 81., Т. 1., Іс.. 335., П. 129). 

Қысқартылған мектептерде жабдық жетіспеушілігі және жеткіліксіз қамтамасыз ету 

тапшылығы байқалды. Семей губерниялық басқармасының есептерінде «қазақ мектептері 

қажетті жиһаздармен жабдықталмаған, көбінесе ең қарапайым үстелдер мен орындықтар да 

болмаған. Кейбір оқу орындарында оқушылар еденде отыруға мәжбүр болды. Орыс 

мектептерінде де жиһаздардың айтарлықтай тозғаны және жөндеу мен ауыстыруды талап 

ететіні байқалады. Сонымен қатар, тақталар, шкафтар және басқа да қажетті заттар жетіспеді» 

деп көрсетілген (Сембаев, 1962: 78). Бұл деректер мектеп ғимараттары мен олардың жиһазбен 

қамтамасыз ету мәселесінде қазақ және орыс мектептерінің өте қиын жағдайда болғанын 

көрсетеді. 

Аймақтағы бірқатар мектептерде отын мен жарықтандырудың тапшылығы айқын 

байқалды, өйткені жылу үшін бөлінген қаржы неғұрлым аз, не болмаса жергілікті органдар 

тарапынан мүлде бөлінбеді. Мектептерді отынмен қамтамасыз етуге негізінен жергілікті 

тұрғындар көмек көрсетті. Павлодар уезінің ағарту мекемелерін тексеруші инспектор 

Қыдырбаевтың есебінде кейбір мектептерде жылу халық тарапынан дұрыс                                        

қамтамасыз етілмегені және бұл оқыту бөлмелерінің шектен тыс ылғалдылыққа әкеліп 

соқтырғаны туралы айтылады (ҚР ОМА. Қ. 81., Т. 1., Іс. 997., П. 142.). Осы тұста, татар және 

қазақ ата-аналарының оқу орындарын отынмен қамтамасыз етуге көбірек белсенділік 

танытқандықтан ұлттық мектептерде отынмен қамтамасыз ету жағдайы айтарлықтай жақсы 

болды. (ҚР ОМА. Қ. 81., Т. 1., Іс. 335., П. 17қ). 

Анықталған кемшіліктерді жою мақсатында біріншіден, мектептердің материалдық 

қамтамасыз етілуін жақсарту жоспарланды. Бұл міндет кәсіптік одақ және басқа қоғамдық 

ұйымдарға жүктелді. Бұл құрылымдар мектептерді жөндеу, жарықтандыру, отын жеткізу және 

басқа қажетті ресурстармен қамтамасыз етуге тиіс болды. Мысалы, Снегировка ауылындағы 

мектептің қаржыландыруы жергілікті ресурстар есебінен жүзеге асырылды: мұғалімдердің 

жалақысы, отын шығындары, оқулықтар сатып алу және мектеп ғимараттарын жөндеу 

жергілікті кооперативтердің қаражаты есебінен төленді. Кейбір ауыл мектептерінің 

қамтамасыз етілуі толықтай қоғамдық қаражатпен жүзеге асты. Нәтижесінде, еңбекшілердің 

келісімімен Өскеменде – 23 мектеп, Бұқтырмада – 30 және Семейде – 33 жаңа мектептер 

салынды (Биткенбаева, 1982: 31–49). Сонымен қатар, ауыл мектептеріне жергілікті                                

халық та айтарлықтай көмек көрсетті. Мысалы, Прохладный ауылында тұрғындар мектепті өз 

қаражатымен ұстауға келісіп, тек мұғалімнің жалақысын төлеуді сұрады (ҚР ОМА. Қ. 81.,                                 

Т. 1., Іс. 997., П. 57). 

Екіншіден, бастауыш мектептер үшін оқу құралдарын шығару үрдісін жеделдету 

қажеттілігі туындады. 1920-жылдары республикада орын алған баспа дағдарысы және оқу 

құралдарының жеткізілуіндегі кідірістер мектептерді қажетті әдебиеттермен қамтамасыз ету 

үрдісін баяулатты. Егер орыс мектептері оқу құралдарымен орташа есеппен 50% қамтамасыз 

етілген болса, қазақ мектептері ана тіліндегі оқу әдебиеттерінің тапшылығы салдарынан                                      

10%-дан кем қамтамасыз етілді (АОМА. Қ. 415., Т. 1., Іс. 12., П. 2). Ахмет Байтұрсыновтың екі 

жыл бойы қазақ Халық комиссариатын басқаруы Семей өңірінде білім беру мен ағарту 

қызметінің жағдайын жақсартуға ықпал етті. Оның күш-жігерінің арқасында Мәскеуден 

Семейге үлкен көлемде оқу құралдары мен мектеп әдебиеттері, оның ішінде дәптерлер, 

шамамен 30 мың қарындаш және кеңсе құралдары жеткізілді (Мухаметкалиева, 2022: 102). 

Үшіншіден, мектептер желісін кеңейту, оқушылар санын арттыру және оқу үдерісін 

тиімді ұйымдастыру үшін жеткілікті педагогикалық кадрларды тарту қажет болды. Дегенмен, 

барлық мұғалімдер бірден Совет үкіметінің ұстанымын қолдамады және кейбір жағдайларда 

олар ағартушылық реформаларға қарсылық білдірді. Мысалы, Семей облысының                                       

II мұғалімдер съезінде өкілдер «саясатсыз мектеп» және «мұғалімнің еркін тұлғасы» 

қажеттілігін атап көрсетіп, өз қарсылығын білдірді (Развитие народного образования,                                    

2016: 3–4). Жергілікті есептерде кейбір мұғалімдердің жеке ауылдарда қарсылық көрсеткенін 

атап көрсетеді. Мысалы, Нарым және Күршім аудандарында мұғалімдердің қоғамдық 

жұмыстарға аз қатысуы салдарынан мәдени-ағартушылық жұмыстар іс жүзінде жүзеге 

асырылмады (Дурнова, 2019:62). Осы қиыншылықтарға қарамастан, советтік білім беру 

жүйесі мұғалімдердің сенімін жеңіп, оларды ағартушылық үдерісіне тартуды жалғастырды. 

Мектептерді қажетті педагогикалық кадрлармен қамтамасыз ету үшін жергілікті 

советтер мен халыққа білім беру бөлімдері әртүрлі әдістерді қолданды, оның ішінде мектеп 

қызметкерлерін мобилизациялау және оларды Семей губерниясының бірнеше қаласында 

құрылған педагогикалық курстар жүйесі арқылы даярлау болды. Мәселен, 1920 жылы осы 

аймақта мектеп мұғалімдерін даярлау үшін қысқа мерзімді және жылдық курстар 

ұйымдастырылды. Әрбір курс 150–200 мұғалімді даярлап, оларды губерния ауылдарына 

жіберді (Рахматуллина, 2019: 46). 

Халық ағарту бөлімі, қазақ мұғалімдерін жедел даярлау үшін жылдық және қысқа 

мерзімді педагогикалық курстар ұйымдастыра отырып, өңірдегі қазақ тілінде оқытылатын 

мектептердің санының айтарлықтай артуына ықпал етті. 1920 жылдан 1927 жылға дейінгі 

аралықта Семей губерниясындағы қазақ мектептерінің саны шамамен 10 есеге өсіп, 24-тен 

220-ге дейін жетті (АОМА. Қ. 73., Т. 1., Іс. 42., П. 83). 

Келесі жылдары өңірдегі халықтық білім беру жүйесі тұрақтала бастады. Мысалы,                                      

1923–1924 оқу жылында 441 бірінші басқыштағы мектеп жұмыс істеп, онда 25263 оқушы білім 

алды. 1924–1925 оқу жылында бірінші басқыштағы мектептердің саны 555-ке жетіп, 

оқушылар саны 39,449-ға ұлғайды. Бұл көрсеткіш мектептер санының 114-ке, ал оқушылар 

санының 14186-ға артқанын көрсетеді. Осы кезеңде, екінші басқыштағы мектептер саны 

айтарлықтай аз болды, бұл бірінші және екінші басқыштағы мектептер арасындағы 

теңсіздіктің бар екенін айқын байқатады. Мысалы, 1923–1924 оқу жылында екінші сатыдағы 

мектептердің саны 6 болса, 1925–1926 оқу жылында бұл көрсеткіш 9-ға көтерілді, бірақ 1925–

1926 оқу жылында олардың саны тек 5-ке жетті (Ежегодник, 1927: 340). 

Берілген мәліметтерден бірінші басқыштағы мектептердің саны екінші басқыштағы 

мектептермен салыстырғанда едәуір көп болғанын аңғарамыз, яғни бұл олардың                                        

даму қарқынының баяу болғандығын көрсетеді. Мұндай жағдайдың басты себептерінің                                       

бірі – зерттеліп отырған кезеңдегі аймақтың әлеуметтік-экономикалық жағдайлары атанды. 

Жоғары типтегі мектептер көп материалдық ресурстарды талап етті, ал барлық отбасылардың 

оқу ақысын төлеуге мүмкіндігі шектеулі болды. Дегенмен, 1930 жылы БКП(б) Орталық 

Комитетінің «Бастауыш және орта мектептердегі режим туралы» қаулысының 

қабылдануымен жағдай өзгере бастады. Бұл қаулы міндетті жалпы бастауыш білім беруді 

енгізіп, нәтижесінде орта мектептерге түсуші оқушылар саны едәуір өсті. Алғашқыда оқу 

мерзімі жеті жыл болса, кейіннен тоғыз жылға дейін ұзартылды (Развитие народного 

образования, 2016: 21). 
 

 
Сурет 1. Екінші басқыш мектебіндегі сабақ. Павлодар, 1926 жыл. 

(Қазақстан Республикасының Орталық мемлекеттік 

кино-фотоқұжаттар және дыбыс жазбалар архиві, 5–3452). 

[Figure 1. Lesson in the Second Step School. Pavlodar, 1926. The Central State 
archive of film and photo documents and sound recordings, 5–3452)] 

Семей аймағында зерттеліп отырған кезеңде орыс мектептерімен қатар ұлттық 

мектептерді қалпына келтіру және жаңадан ашу жұмыстары белсенді жүргізілді. 1920 жылдың 

соңына қарай губернияда 62 оқушысы бар 24 мұсылмандық бірінші басқыштағы мектеп 

жұмыс істеді. 1921 жылдың ақпан айында аймақта 16057 оқушысы бар 380 өзге ұлттық бірінші 

басқыштағы мектеп болды, олардың басым көпшілігі мұсылмандық мектептер еді                                    

(АОМА Қ. 73, Т. 1, Іс. 42, П. 75). 1925 жылдың басында аймақта 2009 оқушысы бар 17 татар 

мектебі және 1200 оқушысы бар 23 неміс мектебі жұмыс істеді. Көріп отырғанымыздай, сол 

кезеңнің қиыншылықтарына қарамастан, ұлттық мектептер саны мен ондағы оқушылардың 

санын арттыру бойынша жұмыстар табысты шешімін тапқан. 

1927 жылғы 15 желтоқсандағы Бүкілодақтық мектеп санағының мәліметтеріне сәйкес, 

Семей аймағында І-ші басқыштағы 522 мектеп жұмыс істеп, оларда 36943 оқушы білім алды, 

оның 25 219-ы ұлдар, ал 11724-і қыздар еді. Сонымен қатар, аймақта 3036 оқушысы бар                                 

21 жетіжылдық мектеп және 396 студент білім алған шаруа жастарына арналған 4 мектеп 

жұмыс істеді. Бұдан бөлек, 1488 оқушы оқитын 3 екінші басқыштағы мектеп те қызмет етті. 

Бірінші басқыштағы мектептерде қыздардың үлесі 31,7%-ды, жетіжылдық                                  

мектептерде – 35,9%-ды, ал шаруа жастарының мектептерінде – 16,9%-ды құрады. Екінші 

басқыштағы мектептерде бұл көрсеткіш 51,2%-ға жеткен. Осы деректерге қарап, шаруа 

жастарының мектептерін қоспағанда, жоғары типті мектептерде қыздардың үлесі І-ші басқыш 

мектеппен салыстырғанда едәуір жоғары болғанын көруге болады. ІІ-ші басқыштағы 

мектептерде қыздардың саны ұлдардың санына жақындап, жалпы аймақтағы білім алатын 

қыздардың санымен теңесе түскен. 1927 жылы олардың үлесі жалпы оқушылардың                                

39,37%-ын құраған. Осылайша, Семей өңірінде қыздардың білім алуы тұрақты түрде өсіп 

отырғанын байқаймыз (Ежегодник, 1929: 271). 

Зерттеліп отырған кезеңде жоғарғы типтегі мектептердің саны 28-ге дейін өсті, дегенмен 

қазақ халқының үлесі бұл мектептерде төмен деңгейде қалып, небәрі 15,7%-ды құрады. Бұл 

жағдай жоғарғы типтегі мектептердің желісін кеңейту шараларын қабылдауды қажет етті. Ол 

үшін қаржыландыруды арттыру, материалдық-техникалық базаны нығайту және білікті 

кадрларды даярлау қажеттіліктері туындады. Бұл өз кезегінде аталған жылдары 

педагогикалық техникумдардың ашылуына ықпал етті. Сондай-ақ, мұндай мектептердің 

дамуы 1920-жылдардың соңы мен 1930-жылдардың басында құрылған орыс педагогикалық 

техникумы, қазақ педагогикалық техникумы және кешкі педагогикалық институт сияқты оқу 

орындарының табысты жұмысының нәтижесінде мүмкін болғанын атап өткен жөн. 

1920-жылдары Семей өңірінде мектеп жүйесін қалпына келтірумен қатар, жергілікті 

билік сауатсыздықты жою мәселесіне ерекше көңіл бөлді. Бұл шаралар 1919 жылдың                                   

26 желтоқсанында РСФКР ХКК-нің сауатсыздықты жою туралы декрет шығарғанға                                         

дейін-ақ басталған еді. Мысалы, 1918 жылдың сәуір айында Семей уездік Советтік білім беру 

бөлімі жартылай сауатты балалар үшін үш айлық курстар, сондай-ақ сауатсыз ересектерге 

арналған арнайы курстар ұйымдастырған (Әбікей және т.б., 2022: 172). Совет үкіметі 

орнағаннан кейін бұл іс-шаралар жүйелі түрде жүзеге асырыла бастады. 

Архив деректеріне сүйене отырып, 1920 жылы Семей облысының тұрғындарының 

сауаттылық деңгейінің төмен болғанын атап көрсетуге болады. Мәселен, Семей 

губерниясындағы сауаттылық көрсеткіші небәрі 13,3% құрады, бұл 1897 жылғы бүкілресейлік 

халық санағының мәліметтерімен (5,9%) салыстырғанда екі онжылдықта аздаған ғана 

прогресс болғаны байқалады (Статистикалық шолу, 1923: 97). Қалаларда сауаттылық деңгейі 

40,5%-ға жеткенімен, ауылды жерлерде бұл көрсеткіш төрт есеге төмен болып, 10,4%-ды 

құрады (Казахстанский город, 2023: 46). Бұл, негізінен, қалаларға қарағанда халықтың 

көпшілігі басым өмір сүрген ауылдарда сауатсыздықты жою жөніндегі шаралардың баяу 

жүзеге асырылуымен түсіндіріледі. 

Губерниядағы сауатсыздықты жою негізінен сауатсыздар үшін арнайы пункттер, сауат 

ашу мектептері мен ересектерге арналған мектептер арқылы жүзеге асырылды. Бұл шаралар 

ересек тұрғындардың оқу үрдісін жеделдетуге бағытталды. Арнайы губерниялық комиссиялар 

мен сауатсыздықты жою комитеттері 14-тен 60 жасқа дейінгі ешқандай білім алмаған 

жергілікті тұрғындарды, соның ішінде сауатсыз және аз сауатты 14–25 жас аралығындағы 

азаматтарды есепке алып, оларды жақын маңдағы сауат ашу мектептеріне баруға міндеттеді. 

Дегенмен, сауатсыздықты жою пункттерінің мен олардың жұмысы туралы жүргізілген 

зерттеулер мен есептер көрсеткендей, бұл пункттер сауатсыз ересек тұрғындарды тиімді 

оқытумен қамтамасыз ете алмады. Жалпы мектеп құрылысында кездескен проблемалар мен 

қиындықтар бұл пункттердің жұмысында да орын алды. 

Мәселен, сауатсыздықты жою барысына білікті мамандардың жетіспеушілігі теріс әсер 

етті. Құжаттарға сәйкес, сауатсыздықты жою жұмыстарында қатысқан адамдардың көпшілігі 

тек алғашқы жылдарда ғана қызмет етсе, қалған 10–12%-ы ғана ұзақ мерзімді жұмыс істеді. 

Уездтік білім бөлімі есептерінің талдауы көрсеткендей, сауатсыздықты жоюшылардың өздері 

көбіне сауатсыз болып шықты, ересектермен жұмыс жасау әдістерін білмеді, кейбіреулері 

мектептік білімнің негіздерін де меңгермеген еді. Сауатсыздықты жою пункттерінде 

қолданылған әдістер әртүрлі болды: көпшілік ескірген «дыбыстық» әдісті пайдаланса, тек аз 

ғана бөлігі толық жүйелі әдісті қолданды. 

Сауат ашушылардың беделінің болмауы, олардың оқушылардың қызығушылығын 

тудыра алмау мен оқыту үрдісін дұрыс ұйымдастыра алмау қабілетсіздігінен халықтың бұл 

іске деген сенімі жойылып, сауаттылық пункттерінде білім алуға деген ынтасын бәсеңдетті. 

Нәтижесінде, оқушылардың көп пайызы сауат ашу пункттерінен шығып кетуі мен 

сауатсыздардың білім алу үрдісіне төмен қатысуы байқалды. Мысалы, әр сауатсыздықты жою 

пунктінде оқу басталғанда 25–30 адам болғанымен, оқу соңында тек 10–20 адам ғана сауат 

ашқан деп есептелді. Ағарту мекемелерінің есептік мәліметтері көрсеткендей, сабақтарға 

қатыспау себептері ретінде киімнің жоқтығы, сабан мен отын жинау қажеттілігі, үй міндеттері 

және басқа да факторлар келтірілді. Дегенмен, бұл себептер сауаттылық пункттеріндегі 

қызықсыз және жалықтыратын сабақтардан қашу үшін тек формальды сылтаулар болғаны 

анық. 

Сонымен қатар, сауатсыздықты жоюға теріс әсер еткен факторлар қатарына: көрнекі 

құралдардың жетіспеушілігі, сауат ашу пункттерінің ересектерге арналған қажетті 

жабдықтармен қамтамасыз етілмеуі және оқушыларға жазу құралдарының тұрақты түрде 

жетіспеуі жатады. Осы жағдайда билік органдары сауатсыздықты жою жұмысының маңызын 

дұрыс бағаламай бұл салада үнемдеуге тырысты. Архивтік мәліметтер бойынша, оқу бөліміне 

жыл сайынғы қаржыландырудың тек 20–30% ғана бөлінді. Нәтижесінде, кейбір губернияларда 

пункттерде парталар мен орындықтар болмады, мысалы, Зайсан уезінде «сауат ашушы 

мұғалімге де отыруға орын болмады, ал оқушылар тасқа немесе жай еденге отырып оқуға 

мәжбүр болды, жазуға қажетті құралдар не бор не тақта жоқ еді» - деп мәлімденеді                                         

(ҚР ПА. Қ. 141., Т. 1., Іс. 1526., П. 8). 

Ересектердің әлсіз қатысуын тек сауат ашу пункттердің төмен сапасымен ғана емес, 

сонымен қатар халықтың мәдени артта қалушылығымен, тұрмыстық жағдайлардың 

қолайсыздығымен, материалдық қамтамасыз етілмеумен, жұмысшы халықтың ішінара 

қарсылығымен және басқа да себептермен түсіндіруге болады. Семей уезінің болыстық саяси 

ағарту комитеті есебінде былай делінеді: «Сауатсыз әйелдерді тіркеу үшін үйлерге барғанда 

еркектер: «Мен де сауатсызбын, өмір бойы осылай өмір сүріп келемін, ал әйелім оқу оқып, 

кітаппен отырса, үйде бірде-бір тауық көрмей қаламыз..», - деп жауап қатқан. Ересектер 

арасында сауатсыздықты жоюға ең үлкен қарсылық көрсеткендер көбінесе қариялар еді, олар 

сауатсыздықты жою жұмысын қажетсіз, жоғарыдан таңылған шара ретінде қарады.                              

«Новая деревня» газетіне келген хаттарда да ересектер арасындағы сауатсыздықты жою 

жұмысына наразылық танытқан, бірақ балаларды оқыту үшін мектептер ашуды сұрағаны 

айтылған. Мысалы, Павлодар уезінің Октябрь ауылынан келген бір хатта:                                                

«Біздің балаларымызды сауатқа үйретіңіздер, ал біз өз өмірімізді өткіздік» деп жазылған. 

Сонымен қатар, кейбір хаттарда Совет үкіметінің сауатсыздықты жою шаралары                                 

қолдау тауып, тұрғындар ауылдарда сауатсыздықты жою пункттерін ашуды сұраған                                     

(ҚР ПА. Қ. 141., Т. 1., Іс. 1526., П. 6). 

Ересектерді оқытуда қиындықтар оқу әрекетін еңбекпен ұштастырумен де байланысты 

болды. Ауылдық сауат ашу мектептерінде жұмыс маусымдық сипатта болғандықтан, ауыл 

шаруашылығы жұмыстарының маусымдылығын және елді мекендер арасындағы 

қашықтықты ескере отырып, сауатсыздықты жою бойынша ағарту шаралары қазақ 

ауылдарында тек жаз мезгілінде жүргізілетін болды. Мысалы, 1925–1926 жылдары жаз 

айларында 6405 адам сауатын ашса, қыста оқушылар саны екі есе аз — 3431 адамды құрады 

(АОМА. Қ. 73., Т. 1., Іс. 409., П. 110). Демек, екіжылдық тәжірибе жазғы маусымның тиімділігі 

жоғары болғанын көрсетеді. Ағарту мекемелерімен бұл тәжірибені кейінгі жазғы науқандарда 

ұйымдастыру ескерілді. 

1924 жылы ересек тұрғындарды сауатсыздықты жою ісіне тарту мақсатында 

«Сауатсыздықты жою» атты қоғамдық ұйымы құрылды, оның негізгі ұраны «Все на борьбу с 

темнотой» атанды (Ұйымдардың тарихы, 2023: 98). Бұл ұйымның басты мақсаты ауылдар мен 

елді мекендердегі халыққа білім беру болып көзделді. Зерттеуші Ш.К. Биткенбаева 

монографиялық еңбегінде сауатсыздықты жою жұмыстары қалаға қарағанда ауылдық 

кедейлер арасында тиімді жүргізілгенін атап өтеді. Дегенмен, қазақ халқының көпшілігі бұл 

ұйымның бар екендігін алғашқы кезде білмегендіктен, бұл салада айтарлықтай жетістіктер 

орын алмады. Көптеген уездерде (Қарқаралы, Зайсан, Бұқтұрма, Павлодар) сауатсыздықты 

жою жөніндегі ұйымдар құрылмады, тек кейбір ауылдарда ғана шектеулі бөлімшелер болған. 

Бұл бөлімшелердің жағдайы туралы ақпарат ағарту органдарында да болмады. Осыған 

байланысты, сауатсыздықты жою жұмыстары алғашқы кезеңде губерния бойынша                                  

тек 18%-ды құрады. (ҚР ОМА. Қ. 766., Т. 1., Іс. 4., П. 18). 

Негізгі кемшіліктердің қатарына «Сауатсыздықты жою» қоғамы бөлімдерінің нақты 

мақсатты бағыттарының болмауын да жатқызуға болады, нәтижесінде қоғамның қызметі 

көбінесе тек мүшелік жарналарды жинаумен шектеліп отырды. Бұл бірінші жылдары қоғамды 

ұйымдастырумен байланысты болса, кейінгі жылдары төменгі деңгейдегі ұйымдарын нығайта 

отырып, қоғам кейбір жетістіктерге жетті. Мысалы, 1925–1926 оқу жылында қоғам арқылы 

бар болғаны 300 адам оқытылса, 1926–1927 жылдары оқытылғандардың саны 1,5 есеге артты 

деп болжанады (488 адам), олардың ішінде 40 орыс және 448 қазақ (ҚР ПА. Қ. 141.,                                      

Т. 1., Іс. 1526., П. 13). Мүшелер санының айтарлықтай өсуі жұмысшылар мен шаруалардың 

есебінен жүзеге асты, бұл өз кезегінде қоғамның ұйымды кеңейту бағытындағы саясатының 

дұрыстығын дәлелдейді (Мухаметкалиева, 2024: 101). 

1923 жылы БОАК пен ХКК-нің РСФКР халқын сауатсыздықтан толық арылту 

жоспарына байланысты, Семей губерниясындағы халық білім беру бөлімдеріне                                         

1923–1926 жылдары сауатсыздықты жою шараларын күшейту туралы нұсқаулар берілді. 

Жергілікті деректер бойынша, губернияда сауатсыз адамдар саны шамамен 370.066 болды 

және олардың 169.000-ын оқыту жоспарланды (орыс халқы – 100%, қазақ халқы – 101.000 адам 

немесе 50%). Негізгі контингент ретінде 14–25 жас аралығындағы жұмысқа жарамды әскерге 

шақырылушылар мен жастар анықталды. Дегенмен, 1927 жылға қарай қолда бар желілер 

сауатсыздықты толық жоюға мүмкіндік бермеді, тапсырма тек 8,9% деңгейінде орындалды, 

яғни жоспарланған 270.000 адамның тек 24.000-ы ғана сауатын ашты (АОМА. Қ. 73.,                                  

Т. 1., Іс. 409., П. 105). 

Берілген сандық деректерді талдай отырып, сауатсыздықты жою жалпы жоспардың 

орындалуының әлсіз жүргізілгенін және белгіленген мерзімде толық аяқталмағанын айтуға 

болады. Егер, жылдық жоспардың жүзеге асырылуына назар аударсақ, есептік статистика 

жұмыстың қарқынды жүргізілгенін көрсетеді. Мысалы, 1923–1924 жылдары губернияларда 

118 сауат ашу пункттері жұмыс істеп, онда 3000 адам білім алса, 1925–1926 жылдары олардың 

саны екі есе өсіп, 213 пунктке жетті, оқушылар саны 4 есеге (12741 адамға) артты.                                    

1926–1927 жылдары 217 пунктте 12735 адам сауаттылыққа үйретілді (ҚР ПА. Қ. 141., Т. 1.,                                 

Іс. 1526., П. 4). Осылайша, орташа алғанда, әр пункт жыл сайын 58 адамға хат танытқан. 

Бұл мәліметтер әрбір білім беру пунктіндегі оқу деңгейінің салыстырмалы түрде жақсы 

екенін көрсете отырып, шын мәнінде жағдайдың әлдеқайда нашар болғанын растайды. Семей 

өңіріндегі, әсіресе қазақ халқы арасында, сауаттылықтың өсуі баяу қарқынмен жүрді.                                      

1926 жылы губернияда сауатты еркектердің үлесі 57,1%, ал әйелдер арасында 40,9%-ды 

құрады. Қазақтар арасында сауаттылықтың көрсеткіші тиісінше 13,8% және 1,2% болса, басқа 

ұлттар арасында бұл көрсеткіш 43,5% және 16,7% деңгейінде болды (Календарь-справочник, 

1928:49). Көрсетілген деректер қазақ халқының сауаттылығы басқа ұлттарға қарағанда, әсіресе 

әйелдер арасында, төмен болғанын көрсетеді. 

Жалпы алғанда, әйелдердің сауаттылығы ерлерден әлдеқайда төмен болды. Семей 

губерниясында әйелдердің сауаттылық деңгейі орыс ауылдарындағы ерлердің сауаттылық 

деңгейінен екі есе, ал қазақ ауылдарындағы ерлердің сауаттылық деңгейінен үш есе төмен 

болды. Мысалы, абсолюттік көпшілігі қазақтардан тұратын Қарқаралы уезінде,                                                    

әр 1000 тұрғынға шаққанда сауатты ерлердің саны 44 адамды, ал әйелдердің саны 9 адамды 

құрады (ҚР ПА. Қ. 141., Т. 1., Іс. 1526., П. 2.). 

Әйелдер арасында сауатсыздықтың жоғары деңгейін бірнеше себептермен түсіндіруге 

болады. Біріншіден, патша үкіметі кезіндегі халықтың мәдени деңгейінің төмендігімен 

байланысты болды. Екіншіден, қарастырылып отырған кезеңде қазақ әйелдер арасында 

сауатсыздықты жою жұмыстары орыс әйелдермен салыстырғанда сандық та, сапалық та 

тұрғыдан айтарлықтай артта қалған еді. Үшіншіден, ауылдық өмір салтының ерекшеліктері, 

көпшілік халықтың ауылда тұруы, сауатсыздықты жоюға тарту жұмыстарын қиындатты. 

Сонымен қатар, консервативті көзқарастар, стереотиптер және отбасылық тұрмыстық 

жағдайлар да әсер етті. Қазақ мұғалімдерінің аз болуы да қосымша қиындық туғызды. 

Ересек тұрғындар арасындағы сауатсыздықты қысқа мерзім ішінде толық жою 

қарастырылып отырған кезеңде мүмкін болмады. Бұған дәлел ретінде 1920–1927 жылдар 

аралығында Губерниялық саяси ағарту бөлімінің мәліметтері бойынша 57900 ересек адам 

сауаттылыққа үйретілсе де, Семей аймағында 16 жастан асқан, яғни мектеп жасынан үлкен 

483545 адам сауатсыз деп танылды. Олардың барлығы сауатсыздықты жою пункттерінде 

оқып, хат тануға тиіс еді (ҚР ПА. Қ. 141., Т. 1., Іс. 1526., П. 2., Календарь-справочник,                                     

1928: 50). 

Өңірде сауатсыздықты жою бағдарламасын жүзеге асыру барысында жауапты 

мекемелердің сауаттылық деңгейі туралы деректерді бұрмалап беруі, науқан аясында 

көзделген шаралардың ішінара немесе толыққанды орындалмауы, сондай-ақ бұл бастамаларға 

одақтағы халықтың біржақты қолдау көрсетуі 1927 жылдың 20 қаңтарында үкіметті 

сауатсыздықты жою жөніндегі төтенше комиссияны қайта құруға мәжбүр етті 

(Мухаметкалиева, 2024: 107). Осыдан, 1920-жылдары биліктің сауатсыздықпен күрес 

шаралары жеткіліксіз болса да, белгілі бір жетістіктерге қол жеткізгендігін байқаймыз. 

 

Қорытынды 

1920 жылдары Семей өңірінде халықтық білім беру жүйесін дамыту бағытында ауқымды 

жұмыстар атқарылғанымен, бұл үдерістің тиімділігі шектеулі болды. Зерттеу нәтижелері 

көрсеткендей, орталық және жергілікті биліктің бастамалары мектептік білім беру жүйесінде 

сандық және сапалық өзгерістерге ықпал еткенімен, білім беру саласындағы түйткілдерді 

толық шешуге мүмкіндік бермеді. Бұл кезеңдегі реформалардың табысты жүзеге асуы ұзақ 

мерзімді стратегиялық жоспарлау мен тұрақты қаржылық қолдауды қажет еткендіктен, бұл 

талаптар толық көлемде орындалмады. 

Соған қарамастан, қарастырылып отырған кезеңде білім беру жүйесі революцияға 

дейінгі мектеп үлгілерінің негізінде дамып, советтік биліктің жаңа идеологиялық және 

әлеуметтік талаптарына бейімделді. Біріншіден, 1920 жылдардың басында советтік білім беру 

жүйесінің құрылымы айқындалып, бастауыш, орта, І және ІІ басқыш мектептерді 

ұйымдастыруға ерекше назар аударылды. Екіншіден, ұлттық мектептердің ашылуы арқылы 

ана тілінде білім алу мүмкіндігі кеңейтілді, бұл өз кезегінде жергілікті халықтың білім 

деңгейін көтеруге және жаңа қоғамның талаптарына сай мамандар даярлауға ықпал етті. 

Үшіншіден, зерттеліп отырған кезеңнің соңына қарай мектептер саны артты, бұл жоғары 

типтегі оқу орындарының қалыптасуының негізін қалады. Төртіншіден, өңірдегі 

экономикалық жағдайдың біртіндеп тұрақталуы педагогикалық оқу орындарының ашылуына 

мүмкіндік берді, нәтижесінде қазақ және орыс педагогикалық кадрларын даярлау үрдісі жолға 

қойылды. Бесіншіден, алғаш рет білім беру жүйесіне тек балалар ғана емес, бұрын сауат ашу 

мүмкіндігі болмаған ересек шаруалар мен қарттар да тартылды. Бұл мақсатта өңірде 

сауатсыздықты жою пункттерінің желісі құрылып, халықты оқыту ісімен айналысатын 

«Сауатсыздықты жою» қоғамы белсенді қызмет атқарды. 

Осылайша, 1920 жылдары жүзеге асқан реформалар мен білім беру саласындағы 

алғашқы құрылымдық өзгерістер Семей өңіріндегі білім беру жүйесінің негізін 

қалыптастыруға ықпал етті. Бұл үрдіс 1930 жылдары республика көлемінде «жалпы білім 

беру» жүйесінің енгізілуімен жалғасын тауып, халықтың білім алу мүмкіндіктерін кеңейтуге 

серпін берді. Тарихи тұрғыдан алғанда, 1920 жылдардағы білім беру саласындағы өзгерістер 

кейінгі онжылдықтардағы оқу-ағарту жүйесінің дамуы үшін берік іргетас қалады. 
 

Дереккөздер 

АОМА — Абай облысының мемлекеттік архиві 

